
[bookmark: _Toc221123044]1. University Khat in Lungsimte Kheel 
[bookmark: _Toc221123045]Malembe Tatasi Fils | Democratic Republic of Congo | April 4
Tu kuata sunga i mission project laka khat in, Democratic Republic of Congo gam, Lubero khua sunga Adventist University of Lukanga ah i hon nursing school zong kihel hi.  Hih lai ah university siapipa, Dr. Malembe Tatasi Fils in i university tungtawnin a nuntakna uh a kikheel mi 3te tangthu hong gen hi. 
Nasia Taka Kitalsikna 
Khrisian biakna ahi lo biakna dang khat panin numei khat hong pai in Adventist University of Lukanga ah a pa’ deihsakna zui in sang hong ki-ap hi. 
A pa in Khrisian Pawlpi tuamtuamte omzia kantel kawikawi in Adventist Pawlpite mah a upna bangun nungta pen sa ahih manin Seventh-day Adventist sangah a tanu a kahsak nuam ahi hi. Ahi zongin thu khat vaikhak kiukiau hi, “Seventh-day Adventist sangah na kah hangin, Seventh-day Adventist a suak dinga hong paisak hi lo ka hi maw,” ci hi. 
Tua nu zong Seventh-day Adventist sangah bang khawng kisin ding hiam, cih lunglut kawmsa in University hong tung ta hi. Nipi kaal kikhop hun tawh kituak lian ahih manin, sermon kigente in a lungsim sukha in Seventh-day Adventist suak nuam pah hi. A pa’ theih loh kalin 2024 sungin kituiphum hi. 
“A kituiphum lam a innpihte zong theisak vet lo hi. A pa tawh nasia taka kitalsik ding lamen kawm sa in a khentat ahi hi. Eite thungetsakna kisam mahmah hi,” Dr. Malembe in ci hi. 
Lametna Nei Nupi Khat
Lametna nei nupi khat i university tawh kizom lupna 52 omna i zatoneu ah hong pai in cidamna kisitsak hi. Ultrasound tawh a kizaih khit ciangin, a sungah nau-peeng om ahihlam thei khia hi. Lamdangsa mahmah hi. A pasal in a maaksa hi a, tu in tapeeng nih a kep kul sawnsawn hi. 
Hih i zatoneu sungah zingsang simin cinate, zato nasemte le midangte tawh biakpiakna kibawlkhawm den hi. University sangnaupang khatta in makaih zel a, tua khit ciangin sang panin paungmoh bawlthak sitset hong kihawm zel hi.  
Hih nupinu in zingsang biakpiakna neihkhop nuamsa mahmah hi. Sangnaupangte in nipi kaal nih sung Pasian thugenna effort a neihna vuah amah zong va kikhawm den hi. Pasian’ Kammal in a lungsim vutlua ahih manin kituiphum pah hi. 
Tua zawh a sawt loin ta-peeng nih a suakkhia hi. 
Tapeeng nihte’ pa ahihlam a pasal in a zak ciangin a zi hong zongkik hi. A maaksa a zi pen, nidang a zi na hi nawn loin, na kikhel mahmah hi. Zu dawndawn le a paktat zi na hi nawn loin, a lungsim khempeuh tawh Pasian it in a nunneem nupi khat na suakta hi. 
“Ka zi kikhelzia ka muh ciangin lamdang sa lua mahmah ing. Kei zong na thuhilhna zui nuam ing,” ci in Dr. Malembe kiangah gen hi. 
Tu in a zi le kha 7 a pha, a tapeeng tegel tawh Seventh-day Adventist Pawlpi khat ah kikhawm khawmta uh hi. Dr. Malembe le a lawmte in hih pa a zi tawh limtakin kiteng kik a, Jesu a saan nadingin thu ngetsaksak uh hi. 
Dawivei Sangnaupang Khat
Theology sinin pastor a suak nuam khangno pasal khat i university ah va tung hi. High school sangnaupang ahih lai in Seventh-day Adventist Pawlpi mi suak khin himah leh a nulepate in a ngimnate langpan vinven uh hi. Siavuan suaksak nuam uh hi. A sangsap ding kuama’n piaksak nuam lo hi. Amah le amah in kisikh hi. 
Amah in university ah nasep khat ngah a, zan-ngak nasep hi in kum 2 sung sem leh a sangsap ding piazo ding hi. 
Ahi zongin sangkah a kipat khit phet in a ci na pah hi. A lungsim ah bangmah phawk kik theih namel nei loin, sang huang sung tengah kileh kawikawi hinapi, koi a pai cih zong kitel se lo hi. A lung kia lua mahmah ahih manin sang tawp ding ngaihsun ta hi. 
A innkuanpihte in dawivei hi cih uh hi. “Hih pen pastor suak lo dinga siavuan suak zaw ding, cihna hi pah ai ve” ci uh hi. 
University a siavuante in limtakin a vel uh ciangin zatui zaha tawh bawl nading mun bangmah mu lo uh hi. 
“Hih pen khalam thu tawh kisai hi. No Theology sin sangnaupang khempeuh in limtakin thu ngetsak un,” siavuante’n ci uh hi.
Tua ahih manin, theology department siate le sangnaupangte kigawm 27te in Thursday ni khat kituah khawmin thungetsakna nei pah uh hi. 
Tua sangnaupangpa hong dam takpi in, a lungsim puak ngeina hong nei kik ta hi. Tu in, tua university panin sang mankhinta a, Pawlpi kem pastor dinga a kisap ding bek ngak hit hiat ta hi. 
“Amah pen thugen siam in a dangnaal mahmah khat hi a, Pawlpi’ adingin na lianpi hong semkhia zo dingin ka lamen hi,” Dr. Malembe in ci hi. 
Tu kuata sungin Adventist University of Lukanga in Jesu kiangah mi tampite lungtang a tunpih zawh nadingun na huh thei uh hi. Tu laitakin, nursing school sangnaupangte in university zatoneu sunga laboratory khaan pen amau research bawlna khaan dingin a zat laitak uh hi. Sabbath 13na sumpi tawh a golzaw laboratory a kilam zawh nading le nursing school sangnaupangte in nuam takin field 5 ahi: general nursing, midwifery, imaging, laboratory techniques, leh pediatrics, hih teng a sin ziahziah theih nadingun a sangkhan dingte uh a kilam nadingin  i huh ding hi. Hih a thupi mahmah project’ adingin phal takin nong piak khiat manun lungdam mahmah hi. TOPA’ thupha hong pia ciat ta hen. 
By Andrew McChesney
[bookmark: _Toc221123046]2. Nihvei Akilei Leitangh
[bookmark: _Toc221123047]Democratic Republic of Congo | April 11
Tua ni pen Africa gam a Seventh-day Adventist University khat’ adingin khuamialpi ni ahi hi. 
2001 kum, March kha 18 ni in, Congo gam Lubero khuapi a Adventist University huang sungah thautawi pawlkhat hong lut hi. Tua a lut mite pen Mai-Mai kici, khua hausate, thautawi makaite le mualtung thautawite kipawl in a gamkeek dinga a sawlte uh hi a, gambup lang bang a lazo khinta uh ahi hi.  
Hih Mai-Mai kici min pen Swahili pau hi a, tui a cihna uh maji pana kila ahi hi. Militia sem mite in thautang muk panin a suahtak nadingun amau le amau tui kitheh uh hi. 
Tua Mai-Mai fighterte in Adventist University of Lukanga siate le sangnaupangte va do gawp uh hi. Sangnaupang 3 manin Nyarusunzu Mual tungah kahtohpih uh hi. University kilamna mun pen tazavuan hi lo hi, cih tawh sangnaupangte thu sit gawp uh hi.  
Abeisa kum 3 lai, 1999 kum khawnga university a kilam pan ahih hangin, a leitang kineih pen a kum 10a sim a cingkhin ahi hi. Zaïre Union in a hon masak Institut Adventiste de Lukanga sangpi pen 1965 kum in a hon uh hi a, tua laiah kum 36 sung bang sangnaupangte in pilna a sin khin uh ahi hi. 
Tua banga thusitna kawmkal ah, Mai-Mai fighter khat in hih sangnaupang 3te kaplup sawm gawp hi. Tua pan kipanin kiho dan nuam lo semsem in, kitel khialhna khang semsem hi. Tua banga buai ngeingai laitakin vantung kihong in nakpi takin guah hong zu hi. 
Tui kitheh leh thautangin hong peel hi, ci in a um Mai-Mai fighterte in guah thuak nuam loin a buk kal un tua sangnaupang 3te suakta uh hi. 
Tuni dongin guah zuksakna tawh tua sangnaupangte a honkhia Pasian tungah lungdam kohna kikhawl nai lo hi. 
Ahi zongin i tangthu pen bei nai lo hi. 
March kha 18 ni a thupiang le sanginn mun vai tawh kisai in leitang nei masate innkuante in Adventist Pawlpi in amau leitang lopi ah a university uh lam hi, ci in hong ngawh thapai lai uh hi. Tua bang aw a gin zeelzuul kawmkal ah i university in zong buainate a ven deuh theih nadingin hanciam hi. 2001 kum May kha, mual panga thupian khit kha 2 khit ciangin, Seventh-day Adventist Pawlpi in tua innmun man dingin a 2 veina tua innkuante tungah piak lai dingin kithukim hi.
Kilem nading deihna hangin Pawlpi in tua innmun manh nihvei tak a kipia ahi hi. Innmun khat bekbek nihvei tak a lei, a nei i suak hi. 
Pasian in zong mihingte nihvei hong nei a kicih theih tawh a kibang ahi hi. Mihingte hong piangsak in, khatvei hong tankhia kik leuleu hi. 1Co. 6:20 sungah, “ Note manh tawh kilei khinsa na hih manun Pasian aa ahi na pumpi uh le na kha uh tawh Pasian’ min thangsak un.” 
University in a leitang tungah, “A thuap in kei aa na hi hi” a cih theih mah bangin Pasian in zong eite pen, “A thuap in kei aa na hi hi,” hong ci thei hi. 

Tu kuata sungin Adventist University of Lukanga tangthu khen khat i zakik leuleu hi. Tu laitakin, nursing school sangnaupangte in university zatoneu sunga laboratory khaan pen amau research bawlna khaan dingin a zat laitak uh hi. Sabbath 13na sumpi tawh a golzaw laboratory a kilam zawh nading le nursing school sangnaupangte in nuam takin field 5 ahi: general nursing, midwifery, imaging, laboratory techniques, leh pediatrics, hih teng a sin ziahziah theih nadingun a sangkhan dingte uh a kilam nadingin  i huh ding hi. Hih a thupi mahmah project’ adingin phal takin nong piak khiat manun lungdam mahmah hi. TOPA’ thupha hong pia ciat ta hen. 
By Andrew McChesney
[bookmark: _Toc221123048]3. Thumaan Siangtho Zonna
[bookmark: _Toc221123049]Safi | Democratic Republic of Congo | April 18
Safi’ min khiatna pen Swahili pau in “siang” cihna hi. A min tawh kituakin Safi a lungsim siang in, kammal siang pau in, a gamtat zong siang hi. A lasakte zong la siang vive sa nuam hi. 
Safi in Pasian phatna la sak nuamsa mahmah a, Congo gam khuapi Kinshasa sung khempeuh ah lasa in pai kawikawi hi. 
Ahi zongin a deih huai khol lo thu khat hong piang hi.
Mi pawlkhat a kilawm lo zah dongin ku gawp, awng gawp in, a tuap sung nangawn uh kitam phial le kilawm zah dongin thungen in a hawk gawp uh Safi in a muh ciangin nuamsa het lo hi. Bang lo khat a piang hi limlim hi. A kikhopna biakinnte ah thumaan siangtho om lo limlim ahih lam phawk khia hi. 
Tuateng khit caingin, Pawlpi dangdang pawlkhat ah pai lai in la vasak beh hi. Himah taleh a lung kim thei tuan lo hi.
Atawpna ah, koi mah dang biakinn ah va pai nawn loh dingin khentat hi. A inn ah om hit hiat in, Pasian in thumaan thutak a pom Pawlpi khat a hilh nadingin thu ngen ngen hi. 
Biakinn ah a kikhop sangsik in, inn panin Youtube sermon ngai hit hiat hi. Ni khat, a beibang Pawlpi, cih thulu tawh sermon khat a ngai kha hi. Thugenpa in Seventh-day Adventist Pawlpi pen a beibang Pawlpi, ci in hilhcian a, tua Pawlpi bekin Lai Siangtho a kim takin zui hi, ci hi. 
Safi’ lungtang sukha lian ahih manin amah mah kidong pah hi, “Hih Pawlpi ka koici muh theih tam maw?” 
A Facebook hong pah in, “Seventh-day Adventist Church” cih kammal zong hi. A zonna sungah a theih ngei loh mi khat’ profile hong suak hi. Tua pa a contact pah ciangin Seventh-day Adventist Pawlpi mi khat na hi hi. Tuapa in a biakinn address uh na pia pah a, Sabbath ni ciangin a kikhop nadingin na zawn pah hi. 
Safi zong va kikhawm pah hi. Tua biakinn a thu kingetzia a lungkim mahmah a, thu kigenzia zong lunglut mahmah hi. Hai ot gawpna le pum dianna khawng om lo hi. Hun geelzia khempeuh hi sinsen in, tawldam huai mahmah hi. A lungsim sungah, “Hih dan hi ei ka kikhop nopna mun ka cih cih” ci hi. 
Naupangte le khangnote’ Sabbath School kahzia, sinziate in a lunglutna khangsak semsem hi. kum 8, 9, le 10 apha A tano 3 te kikhop nading biakinn a zonna sawtpi hi khin hi. 
Tua Sabbath ni in pawlpi mite in, amau vengah biakinn naizaw khat a omlam na hilh uh hi. 
A Sabbath kik ciangin tua a naizaw ah kikhawm a, ni 35 sung effort a na kibawlna mun ahi hi. Tua ah nitak simin kikhawm hi. Ama’ ading ngiat a effort kibawl bangin ngaihsun hi. A ngaih kawmkawm in, “Topa Pasian aw, hih lai ah sawtpi pek in a kikhawm hileng hoih ding hiven,” ci kawmkawm hi.
Effort man ciangin, Safi kituiphum in Seventh-day Adventist a suak hi. Facebook panin a kihopih masak pen Adventist pa zong nak lungdam mahmah hi. 
Tuni dongin Safi in ngaihsutna siangtho ngaihsutna, kammal siangtho pauna, le gamtat siangtho sepna nuamsa lai hi. 
La siangtho sak zong nuamsa lai a—Sabbath ni simin a biakinn vuah la sa den hi. Ama thumaan ka muh nadingin Pasian in media zang hi, ci hi. “Media ka et manin hihte khempeuh kei tungah hong piang hi, Pasian tungah lungdam ing,” ci hi. 
Tu kuata i special mission project lakah khat in, Safi khua Kinshasa ah Piantit pau tawh thugenna le media neih nading Hope Channel, Adventist World Radio tawh Pasian thu tangko nading innpi kilam ding hi. Hih project tungtawnin Democratic Republic of Congo gam, Kinshasa khuapi sunga mi tampite leh Piantit kampau tampite in Pasian thumaan a zak nadingun lampi hong honsak ding hi. Hih a thupi mahmah project adingin phal taka sumpi nong khiat manun lungdam mahmah hi. Topa’ thupha hong pia ciat tahen. 
By Andrew McChesney
[bookmark: _Toc221123050]4. Ganhing Lauhuaite
[bookmark: _Toc221123051]Dieudonne | Democratic Republic of Congo | April 25
Dieudonne in the Democratic Republic of Congo gam sungah Pasian adingin nak hanciam mahmah hi.
Ama nasep pen university huang sungah Pasian thugenna leh a biakinn ah sangnaupangte kikhop pihzelna ahi hi. Tua nasep ah amah siam mahmah in, kum tampi tak a siampen pahtawina ngah hi. 
Kum 68 a phak lai in, Bible workerte lamet lohpi in a inn vuah va hawh in, Seventh-day Adventistte effort bawlna ah a kikhawm dingin vazawn uh hi. Effort kipan ni nitak in a nupa un va kikhawm uh a, ganhing lauhuaite lim bekbek kilaklak ahih manin lamdangsa mahmah uh hi. 
“Huate bang hi peuhmah a hia? Lamdang tak ei” ci uh hi. A zi lau in ciah sawm hi. “Ganhingte lauhuai thei lua. Hihte zong Tapidaw pawlpi mah maw leh, hih bangbang a lahlah uh? Hih bang ganhing lim khawng ei biakinn ah mu ngei khang. Hih mite’n gospel thu a gen mah zong ahi beek diam! Hong paikhialhpih unteh,” ci hi. 
Tuateng pau kawmkawm in ciah a sawm leh, a pasal Dieudonne in ciah sawm loin tutsuak sawm hi. A zi ciah veve hi. Thugenna kipan taktak ta a, Dieudonne in limtakin a ngaih gige ciangin tua limte pen Daniel le Kilakna bute sunga ganhing kigengente ahihlam thei khia hi. Kum tampitak sung Pasian thu a gengen hangin, tua nitaka a zak thute bangin genkholhna thute theitel ngei lo hi. 
A zing ciang zong kikhawm kikin, a kik ciang zong va kikhawm toto hi. A zak ngei vetloh thu tampi za hi. Thugenpa in Luke 24:1 a sim a zak ciangin Pasian a theihzia khempeuh hong kilamdang hiau hi. Zeisu han ah numeite hawhna thu hi a, “Tu in nipi khat sunga ni masa pen ni, zingsang phalvak tungin…”cih tawk kipan hi. 
Dieudonne in nipi khat sunga ni masa pen Monday dingin ngaihsun den hi. Tua manin Paikhiatna 20:8-11 sunga, “Sabbath ni a siangtho a na tan ding phawk in. Na sep ding khempeuh ni guk sungin na sem ding hi. Ahi zongin a ni sagih ni pen top ana Pasian Sabbath ahi hi. Tua ni in…bangmah na sem kei ding uh hi,” acihna sungteng a sim ciangin amah Sabbath tang mah in ki tuattuat hi. 
Tua ni a kipan in Lai Siangtho in ni masa ni acih pen Sunday ni hi a, Monday ni ahih loh lam phawk khia pan hi. Tua ni a kipanin Saturday ni pen Sabbath ni-a tan dingin khentat pah hi. 
Thugenpa in tui kiphum nuamte a sap ciangin Dieudonne uai kai vet lo hi. Khatvei a kituiphum ngei khit hangin, a lungsim sungah, “Thumaan tawh kituiphum kik ding pen kei hamphatna hi” ci in a masa pen ah paipah tiuteu hi. Nitak kikhop tuah simin Dieudonne in a zaksa thute a zi tungah genkik den hi. A zi in zong um in a kituiphum hi. Dieudonne in a muhthak upna a innkuanpih dangte kiangah gen den ahih manin a tute a tate tampi kiphumbeh uh hi. 
Tu in, Dieudonne in the Democratic Republic of Congo gam sungah Pasian adingin nak hanciam mahmah hi. A pawlpi lui adingin university campuste ah thu va gengen nawn lo hi. Tua sangsikin, a pawlpi thak in lamzikpi gei khat ah puanbuk khat lamsak in, tua lai ah lampi tunga hong zin hong vak mite Lai Siangtho na sinpih den hi. A pawlpi thak ah a kikhop nadingun mite na zawn den hi. Tua bangin a puanbuk sunga thugen a kipat zawh kha tawmcik sungin mi 20 in Seventh-day Adventist Pawlpi hong zomta uh hi.  
“Nuam ka sak penpen in mite kiang a va hawh mah nuam sa pen ingh. Nisim in midangte tawh Lai Siangtho ka kikumh den h,” Dieudonne in ci hi. 
Dieudonne’ biakinn pen a beisa hun khat lai-a i Sabbath 13na sumpi khenkhat tawh a kihuh ngei, Kinshasa sunga Adventist Zatoneu tawh kizom phei hi. I zatoneu le i pawlpi nong huh manun lungdam mahmah ungh. Hih project tungtawnin Democratic Republic of Congo gam, Kinshasa khuapi sunga mi tampite leh Piantit kampau tampite in Pasian thumaan a zak nadingun lampi hong honsak ding hi. Hih a thupi mahmah project adingin phal taka sumpi nong khiat manun lungdam mahmah hi. Topa’ thupha hong pia ciat tahen. 
By Andrew McChesney
[bookmark: _Toc221123052]5. Nasep Kipatkhiat Masakna
[bookmark: _Toc221123053]Julia | Democratic Republic of Congo | May 2
Hih pen Julia in a nial zawh loh kipiakna khat ahi hi. Journal lamsang pilna sin hih sangnaupangnu pen, AWR vai a gengen mi khat tawh kihokha uh hi. “Na lunglut leh nasep thak a kihon laitak ai veh,” tuapa in ci hi. Hih pa pen Democratic Republic of Congo sunga Hope Channel directorpa na hi gige hi. 
Hope Channel leh AWR in tua gambup khuapi Kinshasa sungah studio khat zangh khawm uh hi. Julia in journal pilna lamah MA a zo ding hi ta a, a pualam ah limtakin a zat theih nadingin a kisinsin kawm ahi hi. Interview dingin pai a, kha 9 sung nasep kisin nading ngah hi. Radio tawh hon khiat kik ding hungeelna tuamtuamte khumkholh nasep ahi hi. 
Tua radio station sunga programte in Julia lungsim buaisak pian hi. Amah Seventh-day Adventist hi lo ahih manin Adventist Pawlpi thu tam theih khol lo hi. AWR program panin pawlpi makai khat in thunget khopna hun khat suaksak gige ahih manin, tua thungetna in Julia lungsim sukha pian hi. A diakdiak in ama’ adingin thu a ngetsakna a zak ciangin Julia sukha mahmah hi. Tua thungetnate pen ama zak ngei thungetnate tawh kilamdang hi. Ama pawlpi ah, thu a kinget ciangin awng lialua gawp uh hi. Ahih hangin tua pawlpi makaipa in Julia kiangah, “Thu na nget ciangin ot lialua kul lo hi. Pasian pen na lawm bangin hopih ziau in,” ci in hilh hi. 
Tua radio station pan a sermonte le musicte in Julia bunh mahmah hi. Tua zawh khat vei, “Numeite Manphatna” kici program ah cohost dingin kisawl hi. Amah le WM makainu in nupite pawlkhat tungah Lai Siangtho tawh kituak in silh le tenna, nupakaal le nuntak khuasakzia tuamtuamte ah koici nuntak ding i hiam, cih tawh kisai dotna le dawnna bawl uh hi. 
A nasep kisin hun sung a bei ciangin Julia kituiphum a, Seventh-day Adventist Pawlpi mi a suak hi. A lawm, Hope Channel directorpa in hih thu a zak ciangin umzo lo phial hi. “Nang ka lawm na hingei a, tu in ka sanggamnu na hita hi” ci hi. Julia lungdam mahmah hi! Radio hungeelna in a nuntakna kheelsak ahih manin, Radio tawh gospel thugenna manphasa mahmah hi. “Hih nasep zomsuak in, gospel tangkona ah huh den ning,” Julia in ci hi. 
Tua zawh a sawt loin Journalism tawh MA degree ngah a, kilamen lopi in radio station ah director ngah hi. Julia lungdam mahmah in Pasian’ makaih ding thu ngen hi. “Topa aw, Nangma kiangah mi tampi hong tunpih thei ding radio program hoih nono ka kaihkhop siam nadingin hong huh in,” ci hi. 
Sermonte le musicte banah, hih radio station panin pilnalam, innkuanvai, le kimlepam tawh kisai thutuamtuam, cihte akipan Democratic Republic of Congo gam sunga kitangsam phadeuh thu hoih tuamtuam zong hel beh hi. Radio ngaite in a phattuampih lam uh a pulakkik uh ciangin Julia lungkim mahmah hi. “Feedbackte ka zak ciangin ka lungkim mahmah a, ka nasep tha lawp mahmah hi,” Julia in ci hi. 
Hih radio station le Hope Channel in studio neu khat tudong zangkhawm lai hi. Tu a sangin a golzaw, a kicingzaw studio khat lam nadingin, tu kuata i Sabbath 13na sumpi khenkhat tawh huh ding hi hangh. Tu kuata i sumpi tawh Kinshasa khua sunga project thak khat ah ahi, Piantit pau tawh thugenna le media neih nading Hope Channel, Adventist World Radio tawh Pasian thu tangko nading innpi kilam ding hi. “Hih media center tungtawnin mi tampite kiang kiphazo ding hi,” Julia in ci hi. “Africa sunga gam tuamtuamte ah a teng Piantit kampau mite i zotna zong ahi hi.”
Hih a thupi mahmah project adingin phaltak a nong piakkhiat manun lungdam mahmah hi. Topa’n thupha hong pia tahen.
By Andrew McChesney
[bookmark: _Toc221123054]6. Bilngonna Thupha
[bookmark: _Toc221123055]Obiero | Kenya | May 9
Naupang bilngongte sangkah nadinga kihong Kenya’s first Seventh-day Adventist school ah gitneih lohin Obiero in siapi a sem hi. Hih sang bawda ah pilna sin ding mi kaihkhop zong a thubaih hi lo hi. 
Kenya mite saanzia pawlkhat ah, bilngonna pen innkuan sunga mawhna khat teitei neih mana piang hi, ci in ngaihsun khial uh hi. Naupang’ nu hiam, a pu hiam khat in mawhna bawl ahih mana, Pasian in tua naupang tungah daan a pia hi, ci in ummawh uh hi. Bilngonna pen guizui zong hi thei, nausuah lai a kisukhial zong hi thei, natna khatpeuh zong hi thei, adangdang tampi hang zong hi thei ahih manin, tua upna pen mi tampi in saanpih lo uh hi. 
Bilngonna pen daanpiakna bangin ngaihsun ahih manun nulepate in a ta bilngongte uh inn sungah seelcip uh hi. Obiero’ mission pen, bilngonna peuhmah Pasian’ daan piakna hi lo hi, ci a nulepate tungah hilh ding mission ahi hi. Amah ngiat zong hih upna sung panin a khangkhia ahi hi. Ahi zongin a naupanlai pekpanin bilngonna pen zatui zat khialhna panin zong piang thei cih thei ngei khin hi. 
Obiero a suah cilin a bil hoih hi. A neulai in a pa in sihsan a, mittaw a nu in Sabbath simin biakpiakna pia dingin Seventh-day Adventist Biakinn ah kikhoppih den hi. Ahi zongin kum 13 a phak ciangin nattun natna tawh nasetakin a cina hi. Zatopi ah kipuak a, kintakin zatui nakisun pah hi. A kisut khit phet in thuak zawh loh zah dongin a bil nasa a, a bil sung panin sisan hong phulkhia hi. Tua khit ciangin zato dang khatah puaksak uh a, siavuante in a zato masa a zatui kisut khialhna hang ahihlam gen uh hi. A bilngong suak thei ding, ci lai uh hi.
Tua zato ah sawtpi sung lum hi. Zato kah mi tampite a ciahkik lohlam mumu hi. A tawpkhakna ah, hong cidam in tuak hi. Inn a tun ciangin, a khuazakna damdam in hong kiam semsem hi. Tawmvei sung, awgin ngaihte za lai sam hi. Bil bulh awliatna zangh hi. Ahi zongin kum 14 a phak ciangin a beng ngongcip ta hi. 
Obiero lungkia mahmah hi. Khuaza theisa in suak napi, tu in bangmah za lo hi. Pasian in daan pia hiam, ci in lunghimawh hi. Tua bangin beidonga a om kawmkal ah, Lai Siangtho sung panin lametna khat ngah hi. Jeremiah 29:11 sungah, “Banghang hiam cihleh, keimah in note aa dinga ka ngaihsut gelnate ka thei hi. Siat nading hi loin kilem nading gelna hi a, na mailam ding uh le lametna hong guan ding gelna ahi hi, TOPA in a ci hi.” 
“Bilngonna pen lawhcin nadinga Pasian geelna hikhathei ding hi. Ka bengngon manin mite ka huhthei zawsop kha ding hi,” ci in ngaihsun hi. Tu in a bilngonna pen amah le midangte a huh theih nadinga Pasian’ geelna khat ahih takpilam a phawkkik thei hi. A sangkahna khempeuh zo in, tu in Mwata Adventist Sangpi ah Naupang Bilngongte laihilh sangsia khat a suah khit a sawt loin siapipa a suak hi. 
Sangnaupangte pen kum 4 le kum 18 kikal, avekpi un 73 pha uh hi. Amaute lai pilna le nuntak khuasak theih nading siamna tuamtuam kihilh hi. Lai Siangtho simzia ding zong kihilh a, Pasian tawh mimal kizopzia ding zong kihilh hi. Lai Siangtho sung thute nangawn ah bilngong a omna thu a theih uh ciangin, a diakdiak in Zeisu in tua bilngongte samsia het loin a damsak zawkna a muh uh ciangin tha ngah mahmah uh hi. 
Zeisu hong paikik baih dinga, a bilte uh honsak kik ding, ci in Obiero in gen pahpah hi. “Bilngong tawntung kei nu cei. Khua i zak kik hun hong tung dekdek ta in cei,” ci hi. 
Sang kihoncil 2012 kum a kipan sangnaupang 97 in pilna sin khin uh a, tuate lak panin mi 26 kituiphum khinta hi. A bengngon man leh Bilngongte sangkahna Mwata Adventist Sangpi ah siapi a septheih manin Obiero in Pasian a phat hi. “Pasian in banghangin hong bilngongsak hiam, cih ahang tuin ka thei taktakta hi. Ka bilngonna hangin Pasian in hih sangpi ah naupangte a huh dingin hong seh a, Ama mission hong tangtunsak hi. Ka bengngon manin Topa tungah ka lungdam hi,” ci hi.
2023 kuma i sumpi khenkhat tawh Bilngong Naupangte sangkahna Mwata Adventist Sangpi ah, pasal bawda le numei bawda ding, namkima zat theih ding hall khaan golpi khat, anhuanbuk le annekna khanate tuhun tawh kilawm kituak in kilamsak khin zo hi. Tuate i lamsak ma in naupangte in tualpi peuh ah ne ngeingai in, anhuan buk kician om loin, a hithei bangin suankual tungah beelpi suangin a nuai ah mei kicih daldal hi. Sabbath sumpite tawh nong huh manun lungdam mahmah hi. Tu kuata Sabbath 13na sumpi khenkhat tawh huh dinga kigeel project lak, sanginn dang khat ahi, Merisho Advent Community Nursery School, zong hi a, Kenya gam sung mah ah om hi. Hih project thupite ah nong huh manun lungdam mahmah hi. Topa’n thupha hong piaciat tahen. 
By Andrew McChesney
[bookmark: _Toc221123056]7. Pasian’ Adingin Nuntakna
[bookmark: _Toc221123057]Mary | Kenya | May 16
Mary pen bilngong sa in Kenya ah piang hi. A neulai in a nulepate in sihsan ahih manin a migi mahmah a pano in khansuah to hi. A pano in pilna neisak nuam hi. Ahi zongin kumpi sangah numeino sangkah a kipat ciangin, a siate in bang gen hiam cih a telthei kei hi. Bang kigen hiam cih zong za meel lo hi. 
Naupang bilngongte sangkah theih nading a pano in zong kawikawi hi. Tampi mu napi, sangsaap tam thei lua hi. Amah pen vaimim ciing lokhopa khat ahih manin sangsaap piaksak zo lo hi. Ama innkuanpihteng le Mary a vaak nading ciang bek zong buai khop mahmah hi. 
Tua ahih manin khatvei camp meeting khat ah kum 7 a phata Mary a tonpih hi. Tua lai-a pastorpa in Naupang Bilngongte pilsinna Seventh-day Adventist bawda sangpi ah Mary a kahsak nadingin ngaihsut hoih na pia hi. Pano in zong tua idea hoih sapah napi, a mang bang biaibuai sa phot hi. Mwata Adventist Sangpi tawh kigamla lua mahmah uh ahih manin bus saap nading le sangsaap ding sum nei ngiat lo hi. Ahi zongin, pilna lah deihsak zel hi. Tua ahih manin Sanginn tun khop nading bus saap dingin a vaimin honkhat zuak hi.
Sangpi ah a tun uh ciangin, siapipa in limtakin Mary na dawntuah pah a, sangsaap ding le adang nengneng aa dingin a lunghihmawh loh nadingin limtakin genkhol pah hi. Kum khat sung tawntung a om nading uh numei bawda le a lawm dingte a lak kawikawi hi. 
Mary zong a pano mangpha khak phot in nuntakzia thak khat sungah hong kipan kheta hi. Bilngong vive lawm tampi nei ahih manin, leh nisim in nek ding patau lo ahih manin nopsa lel hi. Pasian thu sinna mah nuam sa penpen hi. Zingsang simin, laisin kipat ma in sia khat in Lai Siangtho sim masa pahpah hi. Mary in John 3:16 deih pen hi, “Pasian in leitung mite hong it mahmah ahih manin khat bek a neihsun a Tapa a hong pia hi. Tua Tapa a um mi khempeuh in kisia lo a nuntak tawntungna a ngah nading ahi hi.” Lai a sim theih ciangin, nisim Lai Siangtho sim nading munte a sim ding lawp mahmah hi. 
“Tu ni Lai Siangtho sim ding ken hong sim ning maw Sia?” ci pahpah in, sim pahpah hi. Kum khat cing ta. Kum nih, kum 3 hong cingtota hi. Ama tungah Pasian’ cihtakna mu toto hi. A hun beisate a ngaihsut kik ciangin, Pasian in pilna le mailam hun a piaknate hong mu kikkik hi. Tua teng khit ciangin a lungtang Zeisu pia in a kituiphum hi. “Pasian aa dingin nungta ta ning,” a siapipa kiangah ci hi. 
Tu in Mary kum 13 pha ta hi. A sangkah zawh kum 6 cingta a, Pasian’ adingin nungta thei ta hi. Tu sungteng, a dangdang sangin Lai Siangtho limsim zaw hi. Sermon khawng kiging in sang biakinn sungah thu gen zel in, Sabbath ni ciangin biakinn dangte ah zong thu va gen zel hi. A ngaihsak nuam peuhpeuh kiangah hong paikik baih ding Zeisu thu gen ding nuamsa mahmah hi. 
“Ka bengngon hangin, Zeisu ka za thei hi” Mary in ci hi. 
2023 kuma i sumpi khenkhat tawh Bilngong Naupangte sangkahna Mwata Adventist Sangpi ah, pasal bawda le numei bawda ding, namkima zat theih ding hall khaan golpi khat, anhuanbuk le annekna khanate tuhun tawh kilawm kituak in kilamsak khin zo hi. Tuate i lamsak ma in naupangte in tualpi peuh ah ne ngeingai in, anhuan buk kician om loin, a hithei bangin suankual tungah beelpi suangin a nuai ah mei kicih daldal hi. Sabbath sumpite tawh nong huh manun lungdam mahmah hi. Tu kuata Sabbath 13na sumpi khenkhat tawh huh dinga kigeel project lak, sanginn dang khat ahi, Merisho Advent Community Nursery School, zong hi a, Kenya gam sung mah ah om hi. Hih project thupite ah nong huh manun lungdam mahmah hi. Topa’n thupha hong piaciat tahen. 
By Andrew McChesney
[bookmark: _Toc221123058]8. Thupha Lianpite

A nam tuamtuam a zat theih ding hall khaanpi pen Kenya gam a bilngong naupangte sangkahna Seventh-day Adventist Sangpi bawda adingin thupha lianpi hi ding hi. Tua banah note sumpi tawh kilam ding hih hall khaanpi pen thupha naak hong suakzaw lai ding hi.  
Tua hallpi lamna ah a makaipa in hih bang project thupi ka mu ngei nai kei, ci hi. Inn lam sung, kha 3 sungin tuahsiatna le liamna baina cih peuhmah om vet lo hi. Guta lata cih zong om vet lo hi. Zukhamsa a nasem zong om vet lo hi, ci hi. A kipat pan a kizawh siang dong, Pasian khut in a kembit tawh kibang asakna innlam makaipa in gengen hi. 
Hih hallpi thak pen Kenya gam’ khuapilian ahi Nairobi panin tai 185 bang a gamlatna mun Kisii khuapi sungah Bilngong naupangte sangkah nading ahi Mwata Adventist Sangpi huang sungah kilam hi. Hih Sangpi in 2023 kum kuata masa Sabbath 13na mission sumpi khenkhat tawh huhna a ngah ngei khin ahi hi. Tua sumte tawh anhuanbuuk le annekna hallpi atuhunvai zawdeuh in kilamsak khin hi. Tuate i lamsak ma in naupangte in tualpi peuh ah ne ngeingai in, anhuan buk kician om loin, a hithei bangin suankual tungah beelpi suangin a nuai ah mei kicih daldal hi. Tua banah pasalte le numeite bawda thak zong kilamsak lai hi. Sangnaupang 73 om a, pasal 29 le numei 43 om in, a vekpi un kum 4 pan kum 18 kikal vive ahi uh hi. 
Elijah makai in 2024 kum pan innlam kipan thei a, anhuanbuuk le annekna khaan ding kilam masa hi. Amah pen Seventh-day Adventist mah hi in kum 36 pha pan hi. Zingsang simin naseppih mi 30 pan 40 kikal bang apha a lawmte tawh thungetna Elijah in neihpih masa den hi. Innlamte pen khuatual pan a tamzaw hi a, Seventh-day Adventist om mel lo hi. 
“Topa Pasian aw, tuni ka nasepna vuah hong huh in. Thahatna hong guan inla, cidamna zong hong pia in. Hong kem hong dal tawntung in,” ci in thu ngen hi. A thungetna uh Pasian in dawng ngiat ci hi. “Khatvei vei ciangin inn dawl tungnung pan khawngin nasemte hong kia valval thei, vankiate in dengkha mawkmawk thei napi, hih lai ah tua bang om peuhmah lo hi,” ci hi. 
Khatvei vei ciangin innlamna khawng ah guta om thei kiukiu hi. Cement peuh sik peuh zan sung bek dom loin sun tangpi nasep laitak nangawn in na kigu thei zel napi, hih lai ah tuabang om vet lo hi, Elijah in ci hi. Buai theihna dang khat a om zelzel pen sum piakna hi. Innlam companyte buaina khat pen, a hun lap in sum ngah lo uh ahih manin vanzat kisamte lei thei zok lo leh nasemte nitha kipia pahpah thei lo thei hi. Ahi zongin hih lai ah ahihleh hunlap takin sum hong tung lianlian hi.
Nasemte zong hong kuan uh ciangin lawpsa in hong kuan den uh hi. Mun dang tawh tehna in sumtha zong hoih a, tua banah Sabbath ni off day ngah ahih manun nasemte in nopsa mahmah uh hi. Mundang hi leh kaal khat in ni 7 sem setset uh hi. Nisim in nasem nuam mite in hong dawp ziahziah uh a, Elijah in a deihdeih teel ziau hi. 
Project kipatcil ni in nasem nuam mi pawlkhat zukhamsa in hong kuan uh hi. Elijah in, “Zu na dawn uh leh kingah lo ding,” ci pah geu hi. A zing ciangin tuate mah hong kuankik uh a, ahi zongin teisinsen uh hi. Nasemte khat le khat teisinsen a om ding aki huausimna uh Elijah in zasim hi. Khatpeuh in nasep khit ciangin zudawn ding a sawm khak leh adangte in, “Tuaci gamtat ken. Zu na dawn leh nasep ngah lo ding hiteh,” kici uh hi.
Kaal khat khit kaal khat hong beibei in, na sem nuam uh ahih manin nasemte zong hong teitang semsem uh hi. A khat a khat in, “Zu dawn loh ding ka hanciam mahmah hi in, baih kei ei,” ci tangh tangh uh hi. Elijah genna ah, a nasemte lakah tampitak mah in nasep a hial zawh nangawn un zu a dawnkik nawn lo dingin, khentat suak dingin lamen hi. 
“I nasepna in amaute zu ngawl a suah paisuak sakzawh nadingin thu ka ngen ngiat uh hi,” Elijah in ci hi. Hih project limlim pen thupha ahih khit banah, hih nasepna hangin mi tampite in thupha  ngah lawh sawn lai ding ahih manin a lungkim mahmahna Elijah in gengen hi. “Hih i project in i sangpi le i khuatual sung mahmah adingin nakpi phattuamna hong pia hi,” ci hi. 
Nang banga a cingh mahmah pawlpimite in 2023 kuma nong piakkhiatna uh tawh tutung a i mission tangthu hong etlawm ahi hi. Hih bangin na a semsem pen note nong piakkhiat uh sumlepaite hi a, Mwata Adventist Sangpi a, sangnaupangte tung bekah Zeisu itna a lakkhia hi loin, anhuanbuk, annekna hallpi le namkim hallpi hong lamsak tualsung mite khempeuh tungah zong itna hong lakkhia na hi uh hi. I mission projectte lakah khat in Kenya a i sangpi khat ahi hi. Tu kuata Sabbath 13na i sumpi khenkhat tawh Nairobi khuapi gei a i sangpi ahi, Merisho Advent Community Nersery School ah laisinna khaan dingte lam nadingin i huh ding hi. Hih project adingin nong piakkhiat manun lungdam mahmah hi. Topa’n thupha tampi tawh hong thukkik tahen. 
By Andrew McChesney
[bookmark: _Toc221123060]9. Pasian Kiang Pan Letsong
[bookmark: _Toc221123061]Jeanne | Burundi | May 30
Jeanne a si dingin amahmah ki ngaihsun hi. Kum 26 apha, lamet bei akisa nupinu a lungneu tawntung hi. A ankam limna bei hi. A vak khiat ciangin huih in a pumpi pailet in a muut bangin kinei hi. A nat lohna om lo kisa hi. Burundi khuapi sunga zatopi ah a natna a sit saksak hangin kiciantakin muthei lo uh hi. 
Zotopi dang khat ah kiveel sak lai dingin pai a, tua lai-a doctorte in zong a cih nading uh thei tuan lo hi. Sum tampi bei in kibawl kawikawi a, kibang tuam hi. Ama adingin hehnepna hoih pen in sihna hileh kilawm phial tamah leh, Jeanne in ta khat nei nuam hi. A tacil mu nuam hi. 
Tua leh, mi khat in nitumna saklam a, Seventh-day Adventist zatoneu khat ah a kilah nadingin va hanthawn hi. Tua zatoneu pen Buganda Dispensary kici a, tua lai ah Jeanne va kah hi. Zato nasemte in na veelpah uh a, a natna zong mukhia pah uh hi. Jeanny in a natna bang hiam cih a theih loh hangin, a zatui piak uh a tuikilkel bung khat lungdam takin sang ziau hi.
Siamahte’ sawl bangin, a zatui kaal khat in 3vei a dawn hi. Tua pen khum mahmah hi. Kaalte hong bei toto a, a natna phawk nawn loin a ngeina bangkik hi. A kiveelsak kik dingin zatoneu ah a va paikik ciangin, damsiangta cihna laidalneu khat na kipia hi. Jeanne lungdam lua mahmah hi! Tua zawh a sawt loin, tanu khat a nei hi. Chanelle ci in a min a phuak pah hi.
Hun hong bei toto in, Jeanne cina kik hi. Tutung ciangin Adventist zatoneu tawh kisai in a lungkia hi. A natna a damsiang taktak dinga bawl thei lo uh ahih manin, tu in tua natna a suakkik hi, ci in ngaihsun miikmeek hi. Tua ahih manin zatoneu mun 5 ah pai kawikawi a, phatuam lo hi.
Lungkia sa in, Buganda Dispensary mah ah kah kik veve hi. Siavuan in a sit ciangin natna dang khat na hi a, TB ahi hi. A zatui dingteng a ngah khit ciangin, a omzia ding le a nekzia ding zong kihilh pah hi. A natna thei khia ta ahih manin Jeanne lungdam a, tua khit ciangin a natna beita ahihna laidalneu a ngah ciangin zong nuam mahmah hi. 
Tua khit a kipanin, a tanu Chanelle kum 2 a phak ciangin a ci hong na a, koilai zato ah puak ding, cih lungka nawn lo hi. Adventist clinic mah ah kahpih pah hi. Siavuan khat in veelsak pah a, Jeanne theih ngei loh natna khat mukhia hi. Ni 10 hal ta in zatui kisun dingin a kahpih zel dingin, doctor in vaikhak hi. Jeanne in zong tuamah bangin hih a, 18 vei a kisutsak khit ciangin cidam hi, cihna laidalno ngah ta uh hi. 
Tua a kibawl sungun, zato doctorte Jeannete inn ah va hawh zel uh hi. Zato sungah thu a ngetsak mah bangun a inn vuah zong va ngetsak uh hi. Amaute in Pasian a itna un Jeannete innkuan’ lungtang sukha mahmah hi. Tua ahih manin kituiphum in Seventh-day Adventist suah ding khentat pah vilvel hi. 
Zeisu leitungah hong omlai a, mite a ngah nadinga a zat pen mah tawh Jeanne in Khazih a saan theih nadingin cidamna tawh kizo hi. Ellen White in, “Khazih sepzia bek in midangte ngah nading lawhcinna taktak hong pia thei bek hi. Amaute neihsa a deihgawh bang keekin Honpa amaute tawh kithuah ngiat hi. Amaute a veina lakin, a tangsapnate uh hihsak a, amaute muanna ngah hi. Tua khit ciangin, ‘Hong zui in’ ci in sam hi” (The Ministry of Healing, p. 73). 
Kha tampitak, zato nasemte in Khazih sepzia zui uh hi: Jeanne le a tanu kiangah va hawh in, thu va ngen khawm uh a, a kitangsapnate uh va hihsak in, a muanna uh va ngah ngiat uh hi. Tua khit ciangin Jeanne in Zeisu zuih ding khentat ta hi. 
Tu in, Jeanne kum 40 phata a, Seventh-day Adventist citak khat ahi hi. Kum 10 a pha, Chanelle zong kaal simin Sabbath School kah nuamsa mahmah hi. Amaute adingin Buganda Dispensary pen Pasian kiang pana letsong taktak ahi hi. 
“Gen kizom lo, tua clinic ah hong bawl lai un, amaute hong lahkhiat itna tungtawnin, amaute pen Pasian’ nasemte taktak hi, ka ci ngam hi. Inn ah ka om ciang nangawnin hong hawh ngiat in thu hong ngetsak uh hi,” Jeanne in ci tangh tangh hi. 
Tu kuata sungin, Damna Mangpa Zeisu Khazih damsakna khut bangin Buganda Dispensary in a nasepna a tangzai zaw in a sep theih nadingin na huh thei ding hi. 1983 pek a kihong khin, Burundi a Adventist zatoneu in a zato khaante a puah, a behlap nadingin i huh ding hi. Tua banah cina numeite le pasalte lup nading khaante, cina khat guak lup theih nadingte, doctorte thukuppih nading roomte, lengla khaan dingte, laboratory room dingte le kisilna buuk dingte kilam nadingin i huh ding hi. Hih a thupi project adingin nong piakkhiat manun lungdam mahmah ung. Topa’n thupha tampi tawh hong thukkik tahen. 
By Andrew McChesney
[bookmark: _Toc221123062]10. Alamdang Zatoneu
[bookmark: _Toc221123063]Tanzania | June 6
Tuni i mission tangthu zak ding pen Africa nisuahnalam tuipi dungsuk le Tanzania gam khen sung, Zannibar tuikulh tunga Seventh-day Adventist zatoneu kihonna thu tawh kisai ahi hi. Hih zatoneu pen tu kuata mission projectte laka khat ahi hi. A thu pen 1980 kum laizang pawl pan kipan hi. 
Zannibar pana kumpi ulian senior pa in buaina lianpi khat tuak hi. Tanzania gambup’ khuapilian Dodoma khuapi ah Seif Sharif Hamad a zin lai in a ci nuam phalo hi. Vuanzichoh khat ahihna tawh, tua tuikulh gam tungah thu nei mahmah a, Zanzibar kumpipa nuai-a ahi hi. Ahi zongin tua ni tektek in a thazawm in amahmah kitelzo lo phial hi.

Mi khatin Seventh-day Adventist zatoneu ah a kilak dingin sawl hi. Himah leh, parliament inn panin tua zatoneu pen a naipen hi khol lo hi. Zato naizaw dang tampi om hi. Ahih hangin, Seventh-day Adventist zato ah vuanzichohpa va kilak hi. Tua zato nasemte kepdan a lungkim mahmah ahih manin, 
“No kuate nai vua?” acih leh,  
“Ko Seventh-day Adventistte hi ungh,” ci uh hi. 
“Na kipawlna vuah leadership na nei uh hia?” a cih ciangin,
“Hmm. Leadership nei mah ungh” cikik uh hi.
“Hih banglian Zannibar tuikulh tungah i hong thei lai dia?” cikik a,
“Hong thei mah ni ei,” ci in dawng kik uh hi. 
Tua ngetna zato makaipa in Tanzania Union Mission ah puaksawn pah a, makaite lungdam mahmah uh hi. 1930 kum beilam a Pasian nasem khat a va tun khit a kipan in Zanzibar pen tona lianpi mun le mual hiden tawntung hi. Tua a va tung masate pen laibu zuakte hi a, Tapidaw tawm lua ahih manin a laibu uh khawng mel lo uh hi. 
Tu nai lam ciangin pawlpi in doctor pawlkhat sawl in zu dawn, zateep, le voksa nek a lauhuaizia khawng hilhsak in cidamna lam tawh a nawk uh ciangin lawhcing zawdeuh uh hi. Tua bangin cidamna lam a gen uh ciangin Zanzibar upna tawh kituak pian ahih manin a hoih lam-a thuhkikna ngah uh hi. 
Tu in, Zanzibar’ vuanzichohpa in zato hong dingin Seventh-day Adventistte sam ngiat hi. Nakpi taka cihtak mahmah ngai ding hi. Tanzania Union Mission in zong tua zato hon nading tawh kisai a vaan dingin mi thum kihel committee khat phuan pah hi. Tua zawh a sawt loin tua mi 3te Zanzibar ah va tungpah uh a, vuanzichohpa zum sungah 1986 kum in vakimu thei pah uh hi. Amah limtakin a bawl Adventist zato na phawk gige lai ahih manin, tua palaite limtakin na zindo in zato a manlang theithei in a phuh nadingun na hanthawn phalai hi. Tua banah tua tuikulh tunga cidamna lam thuneipite kiangah tua project a kipsak nadingun thu pia pah hi.
Ahi zongin, kha tampi hong beibeita a, bangmah hong piang tuan nai lo hi. Thukimpihna kipsakna lai hong tung tuan lo hi. Atawpna ah, pawlpi makai khat tua vuanzichohpa inn ah va hawh ngiat in, a thulelate va dongcian hi. Tua banga a zekaina hangin vuanzichohpa heh mahmah hi. Tua project a kipsak mengmeng nadingun amah ngiat in nawhtakin thuneite tawsawn gawp hi. 
Tua khit ciangin pawlpi in a zato mun ding hong kisam leuleu hi. Pawlpi makaite in tua lai ah a beisa kum 5 laipek pana laibuzuak siapa khat kawi uh hi.  Tua siapa in zong nidanga hotel in a kizang building nih lamzikpi langkhat tuak ah a om khat na lak hi. Tuate a kikamzuak zawh kum 2 bang phakhin ta hi. Tua tegel pawlpi in lei pah hi. 
Phualpi lam panin doctor Josiah Tayali zato hong dingin hong tungpah hi. Ama makaihna nuai ah, buildingte kipuahpha in, phualpi panin zatui zahate, kikhei nading vanzat tuamtuamte, laboratory vanzat tuamtuamte tembawpi tawh hong tung pah hi. Dr. Josiah in clinic hon theih nading leh zatui zuak theih nading phalna ngah pah hi. Upadi tungtawnin hi leh, Zanzibar gam sunga zato nasepna peuhmah a khong hi ding, cih thu ahih manin zato nasem dingte a cial nading sum ngah theih nading lampi hong zong ta hi. Zatui zaha zuak thei ahih manin tuate tungtawn in nasemte khasum pia thei in, zatui leikik nading zong kicing hi.
Tua bangin Zanzibar Seventh-day Adventist Dispensary pen January 31, 1988 ni in kihong ta hi. A vuanzichohpa uh lungdam mahmah hi. Tua hun a kipanin, a innkuanpih sungah cina khatpeuh a om ciangin hih zato ah puaksak pahpah hi. Zato a cinate lakah mi thupi pawlkhat om lai a, Zanzibar’ presidentpa zi le adang kumpi ulian pawlkhat zong tua lai ah vakah uh hi. Tua lo adangte pen tua tualsunga cinate mah tampen hi. 
Dr. Josiah in tu in pensen lakhin ta a, amah in i clinic pen Pasian nalamdang bawl hi, ci ngiat hi. “Hih pen Zanzibar gam sunga i nasep theih nadingin Pasian sapna ngiat hi. Ei pat khiat hi peuhmah kei” ci ngiat hi. 
Tu in Zanzibar Seventh-day Adventist Dispensary in Zanzibar gam adingin kum 40 sinsen na semkhin ta hi. Tua hun sungtengin aituam clinic zong kihongsak a, Adventist Clinic in tuate tawh kizom in na kisem khawm hi. Tu in tua building tegel hong lui lua mahmah ta in, a thak lam hong kul ta hi. Hih a lamdang i tangthu sungah nang zong Sabbath 13na sumpi tawh nong kihel thei ding hi. Tua i sum ngah teng tawh i building luite susia in khangthak building kilam thak ding hi. Hih a thupi project adingin nong piakkhiat manun lungdam mahmah ung. Topa’n thupha tampi tawh hong thukkik tahen. 
By Andrew McChesney
[bookmark: _Toc221123064]11. A Puangmeel Kongpi
[bookmark: _Toc221123065]Josiah Tayali | Tanzania | June 13
Tuni i mission tangthu zak ding pen Zanzibar Tuikulh tunga Seventh-day Adventist suak masa pente tangthu hi ding a, Africa nisuahnalam tuipi dungsuk le Tanzania gam khen sung ah om hi. A thu pen 1987 kum laizang pawl hi. 
Tua ni pen Sabbath zingsang hi a, Africa gam tuikulh gam ahi, Zanzibar gam mite’ adingin ni mawkmawk ni hilel hi. Hih tuikulh gam a Seventh-day Adventist zatoneu ah doctor sem masapen Josiah kikhawm dingin a kithawi sitset laitakin zato kong va kikiu hi. Lamdang savat hi. Tua lai ah a tun khit zawh kha tamp icing khin a, tua bangin kong kikiu ngei nai lo hi. Tua tuikulh tungah a tunzawh sawtpi hi khin a, kongkhak kikiu pen tua mite ngeina hi lua khol lo, cih thei hi. Tua tuikulh mite in inn sunga omte a kitheih sak nop uh ciangin, a kam ngiat uh tawh “Hello, Hello” kici uh hi. Tanzania mainland ngiat a omte le suakte bekin kongkhak kiuh zangh uh hi. 
Josiah zong kongkhak gei ah paiphei in kong a hong hi. Kongkhak pen gol mahmah in a brown mel kizut hi a, tua veng sungah tua bek mah om pah hi. A pua lamah theih ngei loh mi 7 na ding a—pisal 3, nupi 1, kum 10 val gual 1 leh naupang 2 ahi uh hi. 
“Bang ut nai vua?” ci hi. Pisal khat in dawngin, “Doctor aw, hih lai pen zatoneu ahih lam ka theih uh ciangin nang tawh kiho nuam a hong hawh hi ung,” ci hi. “Bang hong kuppih nuam nai vua guai?” Josiah in cikik hi. “Na ngai ziau oh. Kong gennop uh a om hi,” pisalpa in cikik hi. 
Doctorpa’n zong a inn sungah tupheisak hi. Tua pa in amah Moses ahihna le adangte pen a zi le a tate leh a lawm Ezekiel ahih lam uh gen hi. Tua khit ciangin tangthu lamdang simsim khat a gen hi. A mang sungah mi khat in tualai tualai a, na vengte kiangah va hawh in, ci in a sawlna thu a gen hi. 
“Tua lai na tun ciangin kongkhak gol mahmah, a brown mek kizuut khat na mu ding hi. Tua kongkhakpi va kiu in. Tua kongkhak hong Honpa pen mainland panin hih tuikulh khua ah Zeisu hong puak Tapidawte na hi ding hi. Amaute in na sep ding khempeuh hong hilh ding uh hi.” 
Moses a khanlawh ciangin a mangmat lamdangsa mahmah hi, ahi zongin kimangngilh bawl lel dingin khentat hi. Tua khit ciangin khatvei tua tawh kibang mah khatvei manh kik leuleu hi. Kimangngilh bawl leuleu hi. Thumvei tak a mat ciangin, zingsang tungin a innkuanpihteng kaikhawm in zatoneu ah a pai uh hi. Tua zingsang pen Saturday zingsang ahi hi.
“Hih veng sungah kongkhak gol, brown mel kizut khatbek om hi. Ka mangmatna sunga ka muh pen hih hi” Josiah kiangah ci hi. Tu zingsang in hih lai kong tun uh ciangin, kongpi na kikhak hi. Ka mang sungah a kiu dingin hong kisawl ahih manin, kong hong kiu ka hi hi” Moses in ci hi. Josiah nui hi.
Moses in, “Ka mang sungah a zong dinga hong kisawl pen nang na hi kha ding hi. Nang Tapidaw na hi na leh?” a cih ciangin Josiah in a lu suksan hi. 
Josiah in, “Tuni kikhop ni hi vaw, kikhawm a pai ding aci hi veng. No zong nong zui ding uh hia?” a cih ciangin Moses thukim pah hi.
Avek un lamzikpi lam hong zuan uh a, bus tuangin inn biakinn [inn khat biakinn dinga kizangh ziau] ah hong tung uh hi. Kikhop tuah ciangin sun an nekhawm ngeingai uh a, tua khit teh bus mah tawh zatoneu ah ciahkik uh hi. Tua ni a kipan in, Moses le a innkuanpihte Sabbath simin tua inn biakinn ah va kikhawm den uh hi. 
Amaute kiangah Josiah va hawh in Lai Siangtho va sinkhoppih zel hi. Tua zawh ciangin mainland a om pastor khat Josiah in hopih a, tui kiphum dingin kigingsa in a om mi nih—Moses le Ezekiel—a omlam a gen hi. Pastorpa in lamdang sa mahmah hi. Zanzibar ah mi a kituiphum loh kum tamp icing khinta hi.
Tua zawh a sawt loin, pastorpa in Indian Ocean tui sungah Moses le Ezekiel a tuiphum hi. Tua tegel in Zeisu sangin a kituiphum uh a muh ciangin Josiah kipaak mahmah hi. Kongkhak golpi, a brown mek kizut a hon ziau, cih simloh asep dang bangmah om lo hi. Adang teng Pasian sep ahi hi. 
Tua a gol, a brown mel kongkhakpi, Josiah in Zanzibar Seventh-day Adventist Dispensary ah a hon pen hih tangthu a pian hun ciangin kongkhak dang khat tawh kilaih khin ta hi. Ahi zongin tuni in, kongkhak khat sangin a tamzaw laih ding om hi. Nang zong tu kuata Sabbath 13na sumpi khiatna tawh hih tangthu sungah nong kihel thei ding hi. Tua i sum ngah teng tawh i building luite susia in khangthak building kilam thak ding hi. Hih a thupi project adingin nong piakkhiat manun lungdam mahmah ung. Topa’n thupha tampi tawh hong thukkik tahen. 
By Andrew McChesney
[bookmark: _Toc221123066]12. Sabbath Topa 
[bookmark: _Toc221123067]Eze | Tanzania | June 20
Tuni i mission tangthu zak ding pen Zanzibar Tuikulh tunga Seventh-day Adventist suak masa pente tangthu hi ding a, Africa nisuahnalam tuipi dungsuk le Tanzania gam khen sung ah om hi. A thu pen 1986 kum laizang pawl hi. 
Ezekiel lung mang gawp hi. Laibu thulu mahmah zong a koici bialbual hiam, ci hi, Sabbath Maan Taktak Pen Friday Ni Maw, Saturday Ni Maw, ahih keileh , Sunday Ni Maw? Mi khat in tua laibu a piak hi a, General Conference vice president lui khat ahi W. Duncan Eva gelh ahi hi. Tua pen Zanzibar tuikulh tunga a inn ah sim khin hi. 
Tua tuikulh tunga midangte tawh kibang loin, amah Tapidaw ahi hi. A beisa kum khat lai, 1985 in a tung hi a, Tanzania mainland panin innkuan sung buaina hanga taai ahi hi. Tua laibu in Ezekiel lungsim buaisak hi. Ahi zongin Friday ni pen Sabbath hi lo limlim cih pen telsinsen hi, ahangin tua tuikulh tunga mite in tua ni tangg uh hi. Amah’n Sunday ni tangden a, ahi zongin tua laibu a sim ciangin Pasian Sabbath siangtho ni pen Saturday ni ahihlam mukhia hi. 
A Tapidaw lawm khat ahi, Tanzania mainland panin a peem khat mah, Moses tawh kikum uh hi. Tua laibu khial hi, ahi zongin Saturday ni tawh kisai a genna teng pen ngaihsut huai hi, ci in a nih un thukim uh hi. Tua ahih manin, tua laibu a piapa kiangah va hawh uh hi. 
“Hih laibu hong piapa hong sapsak inla, hong musak dih in. Thumaan taktak ka dong nuam hi” va ci hi. Tua zawh a sawt loin, Seventh-day Adventist laibuzuak siapa khat ahi, Yohana, Moses le ezekielte kiangah hong tung pah hi. Sabbath tawh kisai amaute dotnate hanciam takin dawng kik hi. A nial uh ciangin, amah in Voice of Prophecy Bible lesson pawlkhat amaute a piakbeh hi.
Tua khit ciangin, “Hih sunga dotna khempeuh na dawn khit uh ciangin letsong ong pia ning ei,” cihbeh hi. Ezekiel le Moses zong thukim uh hi. A masa in lesson nam 5 lapah uh a, dotnate dawnggai uh hi. Yohana in a lessonte uh etsakin, adang bu 5 piakbeh leuleu hi. 
Anih un lesson 20 a zawh khit uh teh, Yohana in lungdam kohna le lai ong pahtawina laipi zong a pia hi. A khapsa letsong: meikhu mel pheituam sau 3  tuak leh, a san le vancimel puan baansau 3 tuak a pia pah hi. Ezekiel le Moses zong lungdam mahmah uh hi. Tua tuikulh tungah nuntak haksa veve ahih manin, mi a tamzaw in puan silh set khat val tamneih khol lo uh hi. 
Ezekiel in a letsong ngahte set khat ama adingin kemin, adang set nih pen a tanaute piasawn hi. Tua a piaksawn tanaute in lungdam le lamdang sakawm in, a puan ngahna thu dong pah uh hi. Amah’n zong, “Ong zui vo, hong hilh ning ei,” ci hi. A tanaute le lawmte honkhat in zong Bible lesson phi pah ngeingai uh hi. 
Lesson 20 a zawh ciangin, Ezekiel Sabbath tanh hong kipan ta hi. Tua khit ciangin Yohana in amah le Moses kiangah thusinna course 2na a zopsuak lai nadingun hanthawn hi. Adang lesson 20 a zawhkik leuleu uh ciangin pahtawina laipi khat ngah leuleu uh a, puan le pheituam set 3 ngahbeh leuleu uh hi. 
Tua khit ciangin Yohana in cidamna lam tawh kisai Bible Study pia leuleu hi. Lesson 20 a zawh leuleu uh ciangin, Ezekiel le Moses in pahtawina laipi le puan letsongte ngah leuleu uh hi. Tua course 3 a zawh nadingun kum khat sung sawt hi. 
Tua bangin Lai Siangtho a sin laitakun, Moses in kongkhak golpi, a brown mel kizut tawh kisai 3vei tak mangmat hi. A 3veina ciangin amah le Ezekiel in tuikulh tunga Adventist zatoneu kongkhak golpi va kiu uh hi. Tua zatoneu doctorpa in amaute Adventistte’ inn biakinn khat ah na kikhoppih in Bible Study dang pawlkhat na piakbeh a, a upna uh na thakhauhsak hi. 
Yohana tawh Lai Siangtho sinna course 3na a zawh uh ciangin, Ezekiel in kituiphum ding ngen hi. Tua manin, Ezekiel le Moses Indian Ocean tuipi tui sungah a kituiphum thei uh ahi hi. Yohana le doctorpa in tuipi tui sungah tua tegel tuiphum uh hi. Tua ahih manin Zanzibar ah Seventh-day Adventist masapente hi pah uh hi. 1989 kum ciangin tua tuikulh adingin Seventh-day Adventist Pawlpi kem pastor masa penpen hong tung a, tua zawh kum 6 khit, 1995 kum ciangin a masa penpen Seventh-day Adventist Pawlpi kiphut ta hi. 
Tu in, Pawlpi mun 6 ah pawlpimite kimu thei ta a, branch Sabbath School zong mun 5 ah kinei ta hi. Sabbath simin Ezekiel kikhaawm den hi. Moses pen Tanzania mainland ah ciahkik hi, ahi zongin a lawmta un kithuza den uh hi. Ezekiel in laibuzuak siapa le doctorpa tunga a lungdamna gengen hi. Amaute tungtawnin Sabbath le Sabbath Topa thu a theikhia ahi hi. “Ama tungah kinga ngiat dinga hong bawl Pasian tungah i lungdam mahmah hi,” Ezekiel in ci tangh tangh hi. 
Tu in Zanzibar Seventh-day Adventist Dispensary in Zanzibar gam adingin kum 40 sinsen na semkhin ta hi. Tua hun sungtengin aituam clinic zong kihongsak a, Adventist Clinic in tuate tawh kizom in na kisem khawm hi. Tu in tua building tegel hong lui lua mahmah ta in, a thak lam hong kul ta hi. Hih a lamdang i tangthu sungah nang zong Sabbath 13na sumpi tawh nong kihel thei ding hi. Tua i sum ngah teng tawh i building luite susia in khangthak building kilam thak ding hi. Hih a thupi project adingin nong piakkhiat manun lungdam mahmah ung. Topa’n thupha tampi tawh hong thukkik tahen. 
By Andrew McChesney
[bookmark: _Toc221123068]13. “Doctor” Ibrahim
[bookmark: _Toc221123069]Ibrahim Alex Juma | Tanzania | 13th Sabbath: June 27
Tuni i mission tangthu zak ding pen Zanzibar Tuikulh tunga Seventh-day Adventist pastor om masapen tangthu hi ding a, Africa nisuahnalam tuipi dungsuk le Tanzania gam khen sung ah om hi. Pastor Ibraham Alex Juma pen 1989 kum in Tanzania mainland panin hong tung ahi hi. 
Ibrahim pen medical doctor dinga sangkah hi lo hi. Pastor sem ngiat dinga theology sin ahi hi. Ahi zongin, “Stop Smoking” cih thu a hilh khit a kipanin cidamna tawh kisai tampitak theihbeh a, zu ngawl zo lo mi tampite ngawlsak zoin, amah ngiat zong gah le teh bek nekna tawh nungta hi.  
Tua manin, Zanzibar tuikulh hong tun ciangin pastor dan sangin zoto siavuan dangin hong tung zaw ahi hi. Ibrahim in na khempeuh telgai hi. Tuikulh tunga mite a tamzaw Tapidaw hi lo uh ahih manin, pastor bangin va tung leh kuamah in amah na muak khol lo ding, cih thei khol hi. Tua lai a mite mah bangin amah zong Tapidaw lo innkuan sung panin a khangkhia ahi hi. 
Tua tuikulh tunga Seventh-day Adventist zatoneu kihon zawh kum 1 khit, 1989 kum in, a zi leh a tate 5 tawh Zanzibar ah hong tung uh hi. Amah in tua tuikulh tunga mite in a minneu in “doctorpa” a cih uh, Adventist zato directorpa Josiah, tawh na semkhawm hi. Cidamna lam nasempa khat bangmah in Zanzibar khawk sung tengah zin kawikawi in cidamna tintan pia kawikawi hi. A sawt loin mite zahtakna le thupisimna ngah hi. 
Hotel khat ah a tun ciangin, vaimuak nasep a sem pasal khat in mat le zetin zaa a teepteep amuh ciangin, “Na zaa teep na khawl nadingin hong huh thei ning,” va ci miikmeek hi. Thu a ngetpih khit ciangin, zateep phiat zawh nading lampite kigelhna laidalno khat pia hi. Tua hotel nasempa in zateep a ngawl zawh khit ciangin, amuh khak mi khempeuh kiangah Ibrahim thu gen kawikawi hi. 
Tua lai ah Ibrahim a tun cil in, khuatual pawlpi mi 7 bek na om hi. Tuate sungah Ezekiel le Moses zong a kihel khin hi lai hi. Adang 5te pen Ezekiel le Moses in tuikiphum dinga a ngahte uh ahi hi. Tua Adventist 7te in Tapidaw dangte kiangah a upna uh hawmsawn den uh hi. Ibrahim tun zawh kha khat khit ciangin, mi 9 kituiphum pah hi. Tua mi 9te lakah khat in tu in i Adventist zatoneu ah sem hi. 
Zatoneu sunga sem adang khat pen lab technician hi a, Ibrahim tungtawnin Adventist hong suak papi khat’ tapa ahi hi. Tua a pa pen hun khat lai a, pawlpikem pastor khat mah hi a, a biakinn vuah thugen dingin Ibrahim sam ngei hi. Ibrahim in zong seventh-day Sabbath thu limtakin a gen ciangin tua pastorpa le a innkuanpihteng Seventh-day Adventist Pawlpi sungah hong kituiphum pah uh hi. 
Khatvei vei ciangin haksat hun zong om veve hi. Ibrahim tate, kum 10 pan 15 sung gual, teng pen a sangkahna vuah kisimmawh, kisaat in kigawtbawl thei zel hi. A tate lungkiat loh nadingin Ibrahim in thu ngen a, Pasian in dawng takpi pah hi. A ta 5te leh a suak thak khat tawh gawm, 6te a vekun Adventist citakte suakkim uh hi. Khat in pastor semin, adang khat pen pastor’zi suak hi. 
Kimlepam ah lauhuaina zong bei tuan lo hi. Tua khua a kumpilam thunei mahmah khat in Ibrahim le doctorpa appointment khat ah a kah loh nadingun hilh khol hi. “Mi khat in thusia pawi sawm hi. Tua lai ah na pai kei un,” ci in vaikhak sak hi. Khatvei leuleu, Tapidaw a hi lo, a lawm thak khat in meeting khat ah Ibrahim a kah loh nadingin hilh khol leuleu hi. “Tualai ah tuni pai kei in. Amaute in hong su nuam uh hi,” ci hi.
Tuikulh mite pawlkhat gualhuai het lo uh hi. Galkap pensen khinsa khat in Ibrahim kiangah, “Ka tuikulh tung vuah Tapidaw biakna hong tunpih zenzen hi. Mainland ah ciahkik in. Hih mun ah hong munuam nawn keng,” ci hi. Tuikulh midang khat in zong, “Na omom lai leh hong that ding hi ung. Nang hong that penpen vantung tung pah ding hi, banghang hiam cihleh, hih tuikulh tunga mite a siasak dinga hong pai mi khat a thahna hangin thupha a bawl ahi hi,” ci hi.  
Tua banga sawmsimna khempeuh panin Ibrahim suakta a, a pawlpi zong kasuan suak thei hi. Tawmvei sung pawlpi mite in bawlung tual saap in Sabbath simin biakpiakna pia uh hi. Biakinn deihna hong khan mahmahna tawh kizui in, Ibrahim le doctorpa Zanzibar makaite kiangah va hawh uh hi. Ibrahim in makaipa kiangah, “Zatoneu ah Seventh-day Adventist siavuante le nursete ka nei uh hi. Amaute in biakpiak nading mun nei lo uh hi. Tua ahih manin ka biakinn lam nading uh inn mun nong vaihawmsak zo ding hiam?” ci in va ngen hi. 
Tua ciangin gam makaipa in Adventist biakinn lam nadingin inn mun khat a kipiak pah nadingin thu a pia hi. Tua bangin biakinn mun ding a ngah pahna uh pen, khua mite in zatoneu hangin Seventh-day Adventistte hong thupi ngaihsut uh hi, ci in theipah hi. Tua ahih manin zatoneu hangin Topa Pasian tungah lungdam ko hi. 
1995 kum in Adventist pawlpi masa kiphut a, General Conference president Robert S. Folkenberg zong vakihel thei hi. A mai kum ciangin Zanzibar a Ibrahim nasepna man khinta a, Tanzania mainland ah a sem dingin a paikhia ta hi. A tuncil in pawlpi mi 7 bek a omna ah, a nusiat ciangin mi 160 tawh nusia hi. Tuni in, hih tuikulh tungah pawlpi mi 1,000 val om ta hi. 
Kum 71 pha khin napi, Ibrahim in thugen zo lai in, thonginn ah Pasian thu va hilhzo lai hi. Zanzibar ah hong paikik zelzel in, a beisa kum 3 lai in zong camp meeting hong neihpih zo lai hi. Zanzibar ah a sawl manin Pasian tungah lungdam ko den hi. Tua banah Adventist zatoneu tungah zong lungdam mahmah hi. Tua zato in tuni dongin mi tampite cidamna ngahsak tawntung hi. 
Tu in Zanzibar Seventh-day Adventist Dispensary in Zanzibar gam adingin kum 40 sinsen na semkhin ta hi. Tua hun sungtengin aituam clinic zong kihongsak a, Adventist Clinic in tuate tawh kizom in na kisem khawm hi. Tu in tua building tegel hong lui lua mahmah ta in, a thak lam hong kul ta hi. I sumpite tawh East-Central Africa Division sung mun thupi 4 ah kihuh ding hi. Hih a thupi projectte adingin nong piakkhiat manun lungdam mahmah ung. Topa’n thupha tampi tawh hong thukkik tahen.
By Andrew McChesney

